
2020-imut Nunatta Karsiata naatsorsuutaasa akuersissutigineqarnissaannik siunnersuut 

(Aningaasaqarnermut Nunamullu Namminermut Naalakkersuisoq) 

 

Siullermik ilisimatitsissutigissavarput nunatta karsiata naatsorsuutai upernaakkut 

siullermeerneqartarnerat ingerlasaraluarmat, aatsaallu ukiakkut inaarutaasumik 

suliarineqartaraluarlutik. Ilisimaneqartutuulli upernaaq manna qinersisoqarnera peqqutigalugu 

pissutsit naliginnaasut allaanerupput, taamaattumillu maanna ukiakkut nunatta karsiata 

naatsorsuutai aatsaat siullermeerneqartussanngorluni. 

 

Siumumut  sinnerlugit Nunatta  Karsiata  2020-imut  naatsorsuutai akuerineqarnissaat  pillugu  

inatsisartunut aalajangiiffigisassatut siunnersuutip siullermeerneqarnerani imaattunik 

oqaaseqaateqassaagut. 

 

Siumumiik oqaatigissavarput nunatta karsiata naatsorsuutai 2020-imoortut ukiut siulii assigalugit 

naatsorsuutit naalagaaffiup akuerisaanik kukkunersiuisuniit nangaanartortaqartinneqaratik 

oqaaseqaatigineqarfigineqarsimanerat. 

 

Nunatta karsiata naatsorsuutai pillugit kukkunersiuinermut ataatsimiisitaliaq aasap ingerlanerani 

isumasioqatigissimavoq (tassa seminar-isimavoq – Teams-ikkut) naatsorsuutit pillugit apeqqutit 

assigiinngitsorpassuit Naalakkersuisuniit itisilertinnissaat siunertaralugu. Taannalu suliaq 

piareeriarpat maani inersuarmi aamma saqqummiussisoqarlunilu samminninnissatsinnut 

itisiliinerunissatsinnullu qilanaarpugut. Siumumiillu ataatsimiisitaliami suleqatigilluarsimanitsinnut 

qujarusuppugut. 

  

Nunatta karsia 2020-imi Ingerlatsinermi, Sanaartornermi, Taarsigassarsititsinerlu (DAU: Drift Anlæg 

Udlån-imik taaneqartartoq) aallaavigalugu 168 mio.-inik  sinneqartoorfiuvoq. Tassa 

missingersuusiornermi 153 mio.-inik amigartooruteqarfiusussatut 

missingersuusiorfigineqarsimagaluartoq maanna sinneqartoorfiulluni. Tassa missingersuutaasut 

inernerusullu kr. 321 mio.-inik nikingallutik.  

Aammalu Ingerlatsinermi sanaartornermilu angusat kr. 135 mio-inik amigartooruteqarfiullutik. 

Ilassutissatullu aningaasaliissutit ilanngunnerisigut kr. 455 mio.-imik - tassa Covid-19-imut 

ikiorsiissuteqaqrnermut annertunerpaamik tunngasut peqqutigalugit - amigartooruteqarnissat 

naatsorsuutigineqarsimagaluarluni. Tamannalu kr. 320 mio.-imik pitsanngornermik kinguneqarpoq. 

Nunatta karsiata sinneqartoorneranut peqqutaanerpaajupput, nunatsinni akileraarutitigut 

aammalu eqqussuiniarnermi akitsuutitigut, sulisoqarnermut akitsuutitigut, qamutit motoorillit 

akitsuutaanniit aammalu qaleralinnut akitsuutitigut naatsorsuutigisamiit annertunerusumik 

aallaavillit. 

 

Siumumiillu paasiuminaatsipparput nunatta karsiata naatsorsuutai 2020-imoortut akileraarutitigut 

iluanaaruteqarnerusimanerput, tassami tamatta nalunatigu ukioq 2020 tassaasoq Covid-19 

peqqutigalugu aningaasarsiornikkut sulisoqarnikkullu sunniuteqarfiusimasoq – nunanut allanut 

sanilliullugu nunatsinni eqquinerlunnera annikinnerungaaraluaqisoq – Siumumiip 

paaserusupparput qanoq tamanna nassuiaassutissaqartinneqarnersoq. 

 

Siumumiik aamma paaserusupparput Kommunit nakkutilliisoqarfianut suliakkiunneqarsimasoq – 

tassa Kommuneqarfiit Sermersooq inissianik attartortittakkat pillugu suliaqartinneqarnera – sumut 

killinnersoq aammalu qaqugu naammassineqarnissaa naatsorsuutigineqarnersoq. 

 

Siumumiik aamma kissaatigissavarput Namminersorlutik Oqartussat ataanni suliffeqarfiit 

(nettostyret virksomheder) soorlu Nukissiorfiit naatsorsuusioriaasianni sukaterisoqartariaqartoq. 

Tassami Nukissiorfiit ukioq 2020-imut kr. 153 mio.-inik amigartooruteqarujussuarnera, ukiup 

siuliinut tunngasunik nalikillileerujussuarsimaneranik aallaaveqartoq, atuisunut akitigut 

sunniuteqarnerlussinnaanera aarleqqutigigatsigu.  

 

Ingerlatseqatigiiffiit Namminersorlutik Oqartussaniit tamakkiisumik pigineqartut naatsorsuutaat 

pingaarutilik ataaseq Siumumiik pissangalluta utaqqivarput. Tassalu KNI A/S-ip naatsorsuutaasa 

kingulliit naammassineqarnissaat. Ukiummi ingerlanerani paasisat imaannaanngitsorpassuit 

tusagassiorfitsigut saqqummiussuunneqartut aammalu mio.-nerpassuarnik nalilinnik 

naatsorsuutinik kusassaasarsimanerit Siumumiik akuersaanngilluinnarlutigit piaarnerpaamik 

Naalakkersuisut siulittaasuanut aaqqeeqqusisarsimagaluarpugut, ullorli manna tikillugu suli 

siulersuisoqarnikkut iliuuseqartoqarani. Tamanna Siumumiik ilungersunartut isigaarput. Tassami 

pisisartut nunaqarfinni isorliunerusunilu akitigut eqqornerlunneqarujussuarsinnaanerat 

ernumatigigatsigu. Taamaattumik Naalakkersuisut suliaq taanna pillugu tamatsinnut 

saqqummiussisariaqarput, innuttaasut pisiassat akiisa tungaatigut eqqorneqassanersut imaluunniit 

eqqornerlunneqassannginnersut ersarissumik paaserusupparput. 

 

Taamatut oqaaseqarluta nunatta karsiata naatsorsuutai, naatsorsuutillu sinneri malitsigisai 

ilanngullugit kukkunersiuinermut ataatsimiisitaliamit aappassaaneerneqannginnermini 

suliarineqarnissaat innersuussutigaagut. 

 

Qujanaq. 


